
Mediasiyanın mübahisələrin alternativ həlli yolu olaraq mübahisə tərəfləri,ədliyyə 

sistemi və bütövlükdə cəmiyyət üçün faydaları 

Mediasiya latınca “mediation” sözündən olub vasitəçilik deməkdir. Mediasiya 

dünya təcrübəsi ilə meydana gələn hüquqi barışıq strategiyasının növlərindən biridir. 

Başqa sözlə mediasiya mübahisənin alternativ həlli üsulu olmaqla ədalət mühakiməsinə 

çatımın digər formalarından biri kimi mübahisədə olan tərəflər arasında qarşılıqlı 

konsensusa əsaslanan və hər iki tərəfi qane edən qərara gəlmək yoludur. 

Uğurla başa çatacağı təqdirdə mediasiya prosesində nə qalib nə də məğlub tərəf 

olur.Mübahisədə olan bütün tərəflər udur. Mediator-mübahisə edən tərəflərin vasitəçi 

kimi qəbul etdikləri və tərəfləri barışdıra biləcək ümumi razılığın əldə olunmasına nail 

ola bilən fiziki şəxsə deyilir.Mediator nə hökm verən hakim, nə də arbitrdır. Mediator 

tərəflərin konsensusa gəlməsinə nail olan vasitəçidir. 

Ədalət mühakiməsinə çatım mexanizmləri qeyri-məhkəmə orqanlarını, məsələn, 

insan hüquqlarının müdafiəsi üzrə mili təsisatları, hüquq bərabərliyi məsələləri ilə məşğul 

olan qurumları və ya ombudsman təsisatlarını özündə ehtiva edə bilər.Mübahisələrin 

alternativ həlli prosedurları, məsələn, mediasiya və arbitraj prosesi rəsmi məhkəmə 

prosedurları vasitəsilə ədalət mühakiməsinə çatımın alternativlərini təşkil edir. Müasir 

dövrdə bir çox məhkəmə sistemlərində iş yükünün çoxalması baş verir .Ədalət 

mühakiməsinə çatım məsələsinə daha geniş prizmadan baxsaq, o, məhkəmələrlə yanaşı 

qeyri-məhkəmə orqanlarını əhatə edir.1  

Bura aşağıdakıları aid etmək olar: hüquq bərabərliyi məsələləri ilə məşğul olan 

qurumlar, ayrı-seçkilik məsələləri ilə məşğul olan inzibati qurumlar və qeyri məhkəmə 

təsisatları, insan hüquqlarının müdafiəsi üzrə milli təsisatlar, ombudsman təsisatları, 

məlumatların qorunmasını təmin edən dövlət orqanları, əmək müfəttişlikləri və 

ixtisaslaşmış tribunallar.2 

Qeyri-məhkəmə orqanları tərəfindən aparılan və çox zaman mediasiya formasında 

həyata keçirilən kvazi-məhkəmə prosedurları üçün daha sürətli, formalizmin daha az 

olduğu və daha ucuz alternativləri təmin edə bilər. Lakin qeyri-məhkəmə orqanlarının 

əksəriyyəti icrası məcburi olan qərarlar qəbul etmək səlahiyyətinə malik deyillər və 

onların kompensasiya təyin etmə səlahiyyətləri bir qayda olaraq məhduddur. AİHM 

                                                             
1 1 FRA (2012), Hüquqların həyata keçirilməsi: Avropa İttifaqındakı əsas hüquqların məınzərəsi, Lüksemburq, Aİ-nin Rəsmi 

Nəşrlər Bürosu. 144 Bax: BMT, Baş Assambleya (1993), İnsan hüquqlarının təşviqi və müdafiəsi üzrə milli təsisatlara dair 

A/RES/48/134 saylı qətnamə, 20 dekabr 1993-cü il (Paris prinsipləri), Əlavə 

 
2 İrqi və ya etnik mənsubyyətindən asılı olmayaraq insanlarla bərabər rəftar prinsipinin tətbiqi haqqında Avropa İttifaqı 

Şurasının 29 iyun 2000-ci il tarixli 2000/43/EC saylı direktivi, OJ 2000 L 180 (İrqi bərabərlik haqqında direktiv). 



bildirib ki, daxili qanunvericiliyə əsasən qeyri-məhkəmə orqanı açıq-aydın məhkəmə 

funksiyalarını yerinə yetirirsə və AİHK-ın 6-cı maddəsinin tələb etdiyi qərəzsizlik və 

müstəqillik kimi şərtləri təmin edirsə, məhkəmə hesab edilə bilər.3  

Mübahisələrin alternativ həlli dedikdə mübahisələrin məhkəmədənkənar həllinə 

imkan yaradan prosedurlar (məsələn, mediasiya və arbitraj) nəzərdə 

tutulur.4Mübahisələrin alternativ həlli prosedurları məhkəmələrin iş yükünü azaltmaqla 

və fərdlərə mübahisələri maddi cəhətdən daha sərfəli şəkildə həll etmək imkanı 

yaratmaqla ədalət mühakiməsinin səmərəliliyinin artıra bilər.Daha az xərclər hesabına 

başa gəlmələrindən əlavə, onlar həm də prosedurların müddətini və yaratdığı stressi 

azaltmaqla fərdlərə fayda gətirə bilər.  

 Perspektivli praktika 

Bir çox ölkələr ailə məsələləri ilə bağlı mübahisələri məhkəməyə üz tutmaqdan daha 

çox, mediasiya vasitəsilə həll etməyi faydalı hesab edirlər. Xorvatiyada boşanma və uşaq 

üzərində qəyyumluqla bağlı mübahisələrin iştirakçısı olan valideynlərin mediasiyanı 

sınaqdan keçirməsi məcburidir. Mediasiyanı Sosial təminat mərkəzlərindən olan 

psixoloqlar həyata keçirirlər. Mediasiya bəzən başqa funksiyalarla kombinə olunur. 

Məsələn, Estoniyada uşağa yardım üzrə mütəxəssis məhkəmə araşdırmasının ilk 

mərhələlərində valideynlərə mediasiya vasitəsilə kömək edir. Almaniyada uşaqın hüquqi 

nümayəndəsi valideynlərə mediasiya yardımı göstərir.5   

Avropa Şurası çərçivəsində mülki məhkəmə prosesi kontekstində mediasiyaya belə 

anlayış verilir: mediasiya mübahisələrin elə bir həlli prosesidir ki, bu zaman tərəflər 

mediatorun (vasitəçinin) köməyi ilə razılığa gəlmək üçün danışıqlar aparırlar. Cinayət 

prosesi kontekstində mediasiyaya belə anlayış verilir: bu elə bir prosesdir ki, qərəzsiz 

mediator (hər iki tərəfin razılığı ilə) zərərçəkənin və hüquqpozanın cinayətdən irəli gələn 

məsələlərin həllində aktiv iştirak etmələrinə kömək edir. 

                                                             
3 AİHM, Aleksandr Volkov Ukraynaya qarşı, ərizə № 21722/11, 9 yanvar 2013-cü il, 88-91-ci bəndlər. 148 

AİHM, Zumtobel Avstriyaya qarşı, ərizə № 12235/86, 21 sentyabr 1993-cü il, 29-32-ci bəndlər 

4 Avropa İttifaqı Komissiyası (2013), İttifaq qanunvericiliyi əsasında verilən hüquqların pozuntuları ilə bağlı üzv 

dövlətlərdə qadağanedici və kompensasiyaedici kollektiv hüquqi müdafiə mexanizmlərinə dair ümumi prinsiplər 

haqqında 11 iyun 2013-cü il tarixli Tövsiyə, 
 
5 Mənbə: FRA (2015), Uşağın maraqlarını önə çəkən ədalət mühakiməsi – Aİ-yə üzv olan 10 dövlətdə mülki və 

cinayət mühakimə icraatlarında uşaqların iştirakı ilə bağlı perspektivlər və peşəkarların təcrübələri, səh. 47. 

 



Aİ qanunvericiliyinə əsasən, mediasiya elə bir strukturlaşdırılmış prosesdir ki, burada 

mübahisə tərəfləri könüllü olaraq mediatorun köməyi ilə mübahisənin həlli üçün razılığa 

gəlməyə cəhd edirlər. Aİ Mübahisələrin alternativ həllinin təşviqi üçün bir neçə sənəd 

qəbul edib. Məsələn, “Mediasiya haqqında” Aİ direktivi müəyyən mülki və kommersiya 

işləri üzrə transsərhəd mübahisələri ilə bağlı mediasiyadan istifadəni dəstəkləyir.6 Bu 

direktiv gəlir və gömrük məsələlərinə və ya inzibati məsələlərə, yaxud da dövlətin 

məsuliyyətinə aid məsələlərə tətbiq edilmir; o həmçinin əmək və ya ailə hüququ 

münasibətlərinə də tətbiq edilmir, belə ki, qüvvədə olan qanunvericiliyə əsasən tərəflər 

bu sahələrdə, məsələn, vətəndaşlıq vəziyyətinə aid məsələlərdə öz hüquq və vəzifələri 

barədə qərar verməkdə sərbəst deyillər. Bu direktiv tərəfləri mediasiyadan istifadə 

etməyə məcbur etmir: onun məqsədi mübahisənin alternative həlli prosedurlarından 

istifadəni asanlaşdırmaq mübahisələrin mediasyia vasitəsilə dostcasına həllinə şərait 

yaratmaqdır.Direktiv həmçinin mediasiya və məhkəmə icraatı arasında balanslaşdırılmış 

münasibətləri təmin etmək məqsədini daşıyır və təsdiq edir ki, onun müddəaları mübahisə 

tərəflərinin məhkəmə sistemlərinə müraciət etmək hüququnun qarşısını almır. 

Mübahisələrin alternativ həlli mexanizmlərindən cinayət hüququ sahəsində də 

istifadə edilə bilər. AŞ-nin tövsiyəsində cinayət işlərində mediasiyadan istifadəyə dair 

təlimatlar verilir.7 Mediasiya barədə razılığa gəlməzdən əvvəl tərəflər öz hüquqları, 

mediasiya prosesinin xarakteri və verdikləri qərarın mümkün nəticələri barədə tam 

məlumatlandırılmalıdırlar.Nə zərərçəkən, nə də hüquqpozan hüquqa zidd vasitələrlə 

(məsələn, prokuror tərəfindən buna məcbur edilmə yolu ilə, yaxud vəkilin hüquqi 

məsləhətinin olmaması səbəbindən) mediasiyanı qəbul etməyə məcbur edilməməlidir. 

Məsələn, “Qadınlara qarşı və ailədaxili zorakılığın qarşısının alınması və onlarla 

mübarizə aparılması haqqında” Avropa Şurasının Konvensiyası mübahisələrin  məcburi 

alternativ həllini, o cümlədən bu sahədə mediasiya və barışdırma prosedurlarını qadağan 

edir. 

Mediasiyanın prinsipləri: 

                                                             
6  2-ci maddəyə (1-ci bənd) əsasən, “transsəsrhəd mübahisəsi” dedikdə elə mübahisə nəzərdə tutulur ki, aşağıdakı 

tarixlərdən birində tərəflərdən ən azı birinin daimi yaşayış yeri və ya adətən olduğu yer digər tərəfin dövlətindən 

fərqli olan üzv dövlətin ərazisində olur: i) mübahisə yarandıqdan sonra tərəflərin mediasiyadan istifadəyə etməyə 

razılaşdıqları tarixdə; ii) məhkəmənin tərəflərə mediasiyadan istifadə etmək barədə təklif və ya göstəriş verdiyi 

tarixdə; yaxud iii) milli qanunvericiliyə əsasən tərəflərin mediasiyadan istifadə etməyə borclu olduqları tarixdə. 

7 Avropa Şurası, Nazirlər Komitəsi (1999), Cinayət işlərində mediasiyaya dair üzv dövlətlərə Rec(99)19 saylı 

Tövsiyə, 15 sentyabr 1999-cu il. 

 



1.Könüllülük: İlk növbədə bunu tərəflər özü arzu etməlidir ki, biz mübahisəmizi 

məhkəmədənkənar həll etmək istəyirik və bu prosesdə 3-cü neytral tərəfin vasitəçi 

olmasında razıyıq. Heç kim münaqişəli tərəfləri danışıqlar aparmağa məcbur edə bilməz. 

Könüllülük prinsipindən mediasiyanın bütün mərhələlərində yaralanmaq,yəni istənilən 

mərhələdə prosesdən çıxmaq mümkündür. 

2.Qərəzsizlik,bitərəflik: Mediator mediasiyanı qərəzsiz və ədalətli aparmalı,tam bitərəf 

olmalıdır.Çünki mediasiya o zaman səmərəli nəticə verir ki, mediator hər iki tərəfin inam 

və etibarını qazanmış olsun. Mediator qabaqcadan mübahisənin həlli ilə bağlı özündə 

fikir formalaşdırmamalıdır. Yəni mediasiyanın yekun həllinin kimin,tərəflərdən hansının 

xeyrinə həll edilməsində maraqsız olmalıdır. 

3.Məxfilik: Mediator prosesin məzmunu,gedişi,yekununun gizli saxlanmasına görə 

məsuliyyət daşıyır.Əgər tərəflərdən hər hansı birinin razılığı olmazsa, onu açıqlamaq 

olmaz. 

Mediasiya institutu hazırda bir çox inkişaf etmiş ölkələrdə geniş tətbiq 

olunur.Ölkəmizdə isə “Mediasiya haqqında” Qanun 29 mart 2019-cu il tarixdə qəbul 

edilib. Bu Qanun mübahisələrin alternativ həlli üsullarından olan mediasiyanın təşkili 

sahəsində ictimai münasibətləri tənzimləyir, mediasiyanın məqsədlərini, prinsiplərini, 

həyata keçirilməsi qaydalarını və mediatorların statusunu müəyyən edir. “Mediasiya 

Haqqında” qanunun qəbulu Azərbaycanda davam edən məhkəmə və hüquq islahatlarının 

tərkib hissəsidir.  

Qanuna görə, mediasiya- mediatorun vasitəçiliyi ilə tərəflər arasında yaranmış 

mübahisənin qarşılıqlı razılıq əsasında həlli ilə bağlı “Mediasiya Haqqında” qanunla 

müəyyən olunan prosesdir .Mediasiya aşağıdakılar üzrə tətbiq edilir: 

1. mülki işlər və kommersiya mübahisələri (xarici elementli mübahisələr də daxil 

olmaqla) 

2. ailə münasibətlərindən irəli gələn mübahisələr; 

3. əmək münasibətlərindən irəli gələn mübahisələr; 

4. inzibati hüquq münasibətlərindən irəli gələn mübahisələr. 

Mediasiya tərəflərin qarşılıqlı razılığı ilə bağlanan “mediasiya prosesinin tətbiqi 

barədə müqavilə” əsasında həyata keçirilir və könüllülük, tərəflərin hüquq bərabərliyi və 

əməkdaşlığı, mediatorların qərəzsizliyi və müstəqilliyi, mediasiya prosesinə müdaxilənin 

yolverilməzliyi, konfidensiallıq prinsipləri əsasında həyata keçirilir. Sadalanan 

prinsiplərdən də görünür ki, mediasiya könüllü xarakter daşıyır və tərəflər mediatorun 

seçilməsində sərbəstdirlər. Tərəflər mediasiya zamanı bütün məsələlərdə, o cümlədən 



mediatorun seçilməsində bərabər hüquqlardan istifadə edirlər və bərabər vəzifələr 

daşıyırlar və mediasiya zamanı mediator müstəqil və qərəzsiz olmalıdır. Mediator 

mediasiya prosesini həyata keçirən zaman tərəflərdən, dövlət və yerli özünüidarəetmə 

orqanlarından, hüquqi və fiziki şəxslərdən asılı olmamalıdır və mediasiya zamanı 

adıçəkilən orqanların və şəxslərin mediatorun fəaliyyətinə müdaxiləsinə yol verilmir. 

Mediatorun aşağıdakı hüquqları vardır: 

- öz istəyi əsasında fərdi qaydada və ya mediasiya təşkilatı vasitəsilə mediasiya 

fəaliyyətini həyata keçirmək; 

- tərəflərlə razılaşdırılmış xidmət haqqı almaq; 

- mediasiya prosesində hər iki tərəflə birgə və ya ayrı-ayrılıqda görüşlər keçirmək, 

əməkdaşlıq etmək, onlara şifahi və yazılı tövsiyələr vermək; 

- konfidensiallıq prinsipini gözləməklə ictimaiyyəti öz fəaliyyəti haqqında 

məlumatlandırmaq; 

- nümayəndə ilə təmsil olunan tərəflə nümayəndəni məlumatlandırmaqla birbaşa əlaqə 

saxlamaq; 

- Qanunla müəyyən olunmuş digər hüquqları həyata keçirmək. 

Qanunda verilmiş tərifə görə, mediatorlar, peşəkar əsasda mediasiya prosesinin 

həyata keçirilməsi üçün tərəflərin cəlb etdiyi və ya mediasiya təşkilatı tərəfindən təyin 

olunmuş, ali təhsilə malik, 25 yaşı tamam olmuş və ən azı 3 illik iş stajına malik olan 

şəxslərdir 

Mediasiya proseslərinin tətbiqi nəticəsində gözlənilən ən böyük nəticələrdən biri 

məhkəmələrdə iş yükünün əhəmiyyətli dərəcədə azaldılmasıdır. Məhkəmələrdə iş 

yükünün azalması həm də məhkəmə proseslərinin keyfiyyətini də artıracaqdır 

Mediasiyanın mübahisələrin həllinin ənənəvi üsullarından fərqi və 

üstünlüyü aşağıdakılardan ibarətdir: 

1.Qısamüddətlilik : Mübahisələrin məhkəmə yolu ilə həllindən fərqli olaraq mediasiya 

sənəd dövriyyəsi və qəliz prosessual normalar səbəbindən üzün sürən müddətdə deyil, tez 

bir zamanda həyata keçiriləcəkdir. 

Qanuna əsasən, mediasiya prosesinin ümumi müddəti 30 gündən artıq olmayaraq 

davam edə bilər. Mübahisənin mürəkkəbliyi nəzərə alınaraq tərəflərin razılaşması ilə 

prosesin müddəti daha 30 gün müddətinə uzadıla bilər. Mediasiya zamanı mübahisənin 



həlli üçün mediatora müraciət edən tərəflər adətən işin operativ və qarşılıqlı faydalı 

həllində maraqlı olurlar və işin tezliklə bitməsi üçün əllərindən gələni əsirgəmirlər. 

2.Faydalılıq:  Uğurla başa çatacağı təqdirdə mediasiya prosesində nə qalib nə də məğlub 

tərəf olur.Mübahisədə olan bütün tərəflər udur. 

3.Sərfəlilik: Mediatorun xidmətləri həm pullu, həm də pulsuz ola bilər. Amma istənilən 

halda dünya praktikasında bir qayda olaraq, məhkəmə qaydasında mübahisələrin həlli 

mediasiya qaydasında mübahisələrin həllindən daha çox baha başa gəlir. Burada tərəflər 

təkcə pula yox, eyni zamanda vaxta da qənaət edilir. 

4. Çeviklik: Çevikliyi ilə seçilən mediasiya prosesində alternativ üsullardan istifadə 

etməklə, tərəflər mübahisələrin optimal həllində nail olurlar. Dünya təcrübəsinə ümumi 

olaraq belə qəbul edilir ki, barışıq zamanı əldə edilmiş razılaşma, məhkəmə qərarlarının 

icrasından daha effektiv həyata keçirilir. 

 Mediatorun rolu məcazi mənada kimyəvi reaksiyalarda katalizatorun oynadığı rola 

bənzəyir;özü tərəfsizliyini saxlamaqla konfliktin ən optimal,düzgün həllinin tapılmasına 

yardım edir. Mediatorluq hakimlik, vəkillik deyil,tərəflərdən hər hansı birinə 

yox,bütövlükdə prosesə vasitəçilik edir. 

Qeyd etmək lazımdır ki, mediasiya məhkəmə ilə rəqabət aparmaq üçün yox, ona 

kömək etmək üçün yaradılmalıdır. Çunki mediasiya vasitəsilə məhkəmələrin iş yükü 

azalacaq və məhkəmə icraatında olan işlərin həllinin daha da tezləşməsinə nail 

olunacaqdır. Mediasiya sahəsi gələcəkdə Azərbaycan məhkəmə sisteminə olduqca böyük 

köməklik edəcək və ən əsası da mediasiya sahəsi, tərəflər arasında yaranan konfliktlərin 

məhkəmədən kənar, öz həllini danışıq və  barışıq, sülh və sivil qaydada həll edilməsinə 

nail olacaqdır. 

